
			Capítulo I

			A Escola de Artefactos e Oficios

			Ágata McLeod pedaleaba sen descanso polas rúas do centro da cidade. O corazón golpeáballe o peito sen darlle tregua. 

			—Máis rápido, máis rápido, máis rápido! —repetía furiosa, concentrada en que as súas pernas aumentasen o ritmo.

			O velocípede de Ágata era unha máquina única. Construírao ela, coas súas propias mans, e non había outro igual en todo Londres. Estaba feito dun metal dourado moi lixeiro que forxara no tempo libre. A roda dianteira era moito máis grande que a traseira e semellaba o enxeño mecánico dunha equilibrista. Elixira uns pneumáticos de cor crema porque lle parecía que o contraste co dourado era elegante, case distinguido. No eixe central da roda grande sobresaía un motor artesanal composto por turbinas, rodas dentadas e poleas, e un tubo de escape dobre con forma de trompeta. Mais polo que chamaba a atención o velocípede era polo fermoso sidecar monopraza, que imitaba a cuncha dunha tartaruga. Normalmente viaxaba sen el, pero vírase na obriga de montalo ás présas antes de saír do seu agocho secreto. Tiña un cómodo asento forrado de veludo violeta e toda a carrozaría estaba repuxada con escamas. Nel viaxaba Tic-Tac, o robot de Ágata.

			—Dálle máis forte, que xa falta pouco! —animouna el.

			—Iso intento, pero non hai maneira.

			Fixo un esforzo final empregando a enerxía que lle quedaba, e polas bocas dos tubos de escape asomou unha lingua de lume. O motor ruxiu e todas as poleas e engrenaxes se puxeron en funcionamento.

			—Quen me mandaría a min deseñar así esta máquina —protestou Ágata, arfando polo cansazo.

			—Dixeches que querías estar en forma e que só empregarías o motor en caso de urxencia extrema.

			—Xa sei o que dixen —retrucou ela, quitando as lentes binoculares para secar a suor—. Iso non me consola. Maldito o día en que decidín que quería estar en forma.

			—Non digas iso, Ágata! —rifoulle Tic-Tac—. Tes unhas pernas atléticas que xa quixera eu.

			Ágata conduciu a toda velocidade, esquivando motocicletas de tres rodas, automóbiles de deseño de brillantes carrozarías con enfeites retrofuturistas e mesmo algún coche de cabalos. Estivo a piques de bater cun coche-casa. Era unha xeitosa vivenda vitoriana construída sobre unha antiga locomotora. Ágata sempre quixera ter un coche-casa. Parecíalle fantástico viaxar polo mundo adiante coa vivenda ás costas.

			—Mocosa, pero non ves por onde vas ou que? —berroulle o maquinista, sacando a cabeza pola fiestra.

			Ela acelerou e seguiu coma se estivese practicando slálom nunha pista de esquí.

			—Vaia condutora máis agresiva, que mareo! —protestou Tic-Tac.

			—Menos conto. Es un robot, non te podes marear.

			—Un robot máis humano ca moitas persoas! —replicou el, finxindo sentirse ofendido—. Non tes corazón.

			Noutras circunstancias, a Ágata faríalle moita graza o comentario do seu querido Tic-Tac. Nesta ocasión non había tempo para iso. Algo moi importante requiría toda a súa atención. Bordeou o impoñente palacio e mais a abadía de Wendy. As súas estilizadas torres apuntaban cara ao ceo con tal contundencia que, por veces, Ágata xogaba a imaxinar que andaban á caza das nubes máis grandes. De pequena pensaba que o ceo estaba cheo de buratos invisibles por mor desas torres, que o perforaban constantemente. Mais agora defendía a teoría da caza das nubes. No mercado negro, uns estratocúmulos de grandes dimensións poderían alcanzar un prezo considerable. Os magos da zona estaban dispostos a pagar sumas elevadísimas. 

			—Fíxate neses cúmulos, Tic-Tac. Estou segura de que a torre do reloxo está disposta para cazalos co seu pináculo —dixéralle a tarde anterior.

			—Creo que é cousa da Raíña Albina. Escoitei que almacena nubes nunha das estancias secretas do palacio. Talvez as amasan para extraer auga de ceo ou algunha outra substancia con poderes máxicos. Eu creo que Wendy se alimenta desa auga. Por iso ten a pel tan clara. É case transparente —contestáralle Tic-Tac, buscando algunha explicación.

			Wendy, a Raíña Albina, gobernaba no país desde había tres décadas. Era unha muller xusta, misteriosa e de corazón quente, que miraba polos seus. 

			A Ágata, o palacio sempre a facía sentir minúscula. A súa arquitectura dourada de estilo neogótico intimidábaa. Na cidade circulaban especulacións de todo tipo. Os misterios que envolvían o palacio e a abadía daban pé a moitos comentarios. Entre outras cousas, afirmaban que Wendy xamais mostrara o seu rostro á luz do día porque era filla da noite. Nada máis lonxe da realidade.

			Ágata bordeou o palacio e proseguiu o seu camiño ata chegar á Escola de Artefactos e Oficios. Aparcou a bicicleta motorizada xunto ao portal principal, colleu a Tic-Tac no colo para sacalo do sidecar e entraron no recinto.

			—Estou presentable? —preguntoulle, alisando a roupa.

			Levaba uns pantalóns bombachos e un chaleco a xogo, de raias brancas e grises; unha blusa de encaixe con grandes mangas de farol; botas de cordóns co taco dourado, e un casco con lentes binoculares, que sería máis apropiado para unha aviadora. O robot fitouna sen se deter. 

			—Esqueciches quitar o casco —advertiuna—. Polo demais, estás perfecta. E eu?

			Ágata sorriu mentres o observaba. Tic-Tac era a súa gran creación, o invento que lle proporcionara na escola a categoría de Semixenia. O seu corpo era en realidade un reloxo de corda con forma de corazón. As extremidades superiores remataban en dúas tenaces e as inferiores levaban integradas dúas rodas, unha por cada pé. Tic-Tac non camiñaba, rodaba. Iso presentáballe certas dificultades. As rúas non estaban deseñadas para ningunha persoa ou máquina que saíse da norma.

			Na Escola de Artefactos e Oficios, ata un estudante de primeiro curso podería construír un robot. Mais un robot autosuficiente e cunha intelixencia coma a de Tic-Tac, non. Iso estaba reservado tan só para as mentes máis brillantes.

			O edificio da Escola de Artefactos e Oficios tiña máis de cento cincuenta anos. Era unha xoia. O seu arquitecto estaba obsesionado co mar e deseñárao imaxinando o fondo mariño. Algunhas estancias, como o salón principal, semellaban o interior dunha balea. Era como penetrar na boca dun enorme cetáceo e acomodarse nunha das súas cavidades. Cada un dos materiais con que fora construída a prestixiosa institución, desde a madeira das contraventás ata os azulexos dalgúns espazos interiores ou as baldosas do patio, tiñan formas ondulantes e foran elixidos con sumo coidado. Ben polo seu brillo, ben polas súas texturas ou polas cores, todo levaba a pensar en grandes ondas rizadas, en escuma de mar, en algas bambeándose con movementos envolventes. Na calma oceánica, nesa sensación irreal de tempo suspendido. Dentro do edificio non había nin unha soa liña recta e recendía a sal en cada recanto.

			O arquitecto esfumárase pouco despois de rematar a obra e dérano por morto. Había unha teoría que se fora estendendo e gañando forza despois da súa desaparición: afirmaban que partira na procura dunha balea branca. Que necesitaba vela por dentro, saber o que se sentía no interior desas marabillosas criaturas. Nunca máis se volvera saber del. Coma se a súa obsesión o conducise á morte.

			Ágata axudou a Tic-Tac a subir a escalinata de granito rosado ata chegar á porta principal que daba acceso ao edificio.

			—Preparado?

			—Es ti quen ten que estar preparada, amiga. Veña, entremos. Todo irá ben —quixo tranquilizala.

			No impoñente recibidor da escola estaba a recepción. Alí pasaba a meirande parte do tempo Ofelia, a gobernanta da institución. Nesa dependencia, as paredes foran revestidas coa técnica do trecandís. Tratábase dun gran mosaico realizado manualmente con fragmentos de cerámicas, todas elas con diferentes tonalidades de azul. As baldosas do chan, cortadas en forma de círculo, eran de cor area. Por toda a escola había distintas esculturas de seres mitolóxicos, obras de arte que ademais funcionaban como puntos de información. A escultura do recibidor representaba o Leviatán. O monstro mariño sostiña nunha das súas poutas dianteiras unha placa de mármore coa seguinte lenda:

			Querido visitante:

			Benvido á Escola de Artefactos e Oficios. Velaquí a entrada a este océano de sabedoría. Que as criaturas que habitan este mar ateigado de misterios che sirvan de inspiración. Feliz travesía!

			Ofelia recibiu a Ágata coa súa seriedade habitual. Levaba un voluminoso vestido negro con volantes na saia. Ía peiteada cun moño severo, tirante coma o seu carácter. O único enfeite de cor en todo o atavío eran os ollos vermellos da araña do seu camafeo. Levábao prendido na tea do vestido, á altura do peito. 

			Ágata armouse de valor, colleu aire e falou:

			—Bos días, gobernanta. Veño visitar a León.

			—Bos días, señorita Ágata. Ten permiso da directora?

			—Teño algo máis importante ca o permiso da directora —apuntou mentres sacaba unha carta do peto do seu chaleco—. Recibín esta carta do propio León solicitando verme. Atopeina onte no meu cuarto. Alguén a meteu por debaixo da porta.

			Ofelia negou coa cabeza.

			—Iso é como non ter nada —dixo con certo desprezo.

			Ágata contívose para non darlle a contestación que merecía. Era certo que León non lle enviara carta ningunha. A nota que acababa de mostrarlle a Ofelia era falsa. Ela sabía que León necesitaba vela grazas a algo máis complexo ca unha carta. Ágata tiña no seu lombo unha tatuaxe nada convencional. Era coma unha ilustración dinámica que de cando en vez lle facilitaba información sobre as persoas que dun xeito ou doutro afectaban á súa vida. Unhas horas antes percibira que a tatuaxe estaba mudando dun xeito brusco. Podía notar a tinta correndo por debaixo da súa pel, facéndolle cóxegas. Espírase diante do espello e vírao cos seus propios ollos: alí, no seu lombo, aparecía León deitado na cama. Semellaba canso e enfermo. Pero iso non quería revelarllo a Ofelia. Por ese motivo inventara o da carta.

			—Nesta nota León comunícame que está enfermo e que necesita verme con urxencia —insistiu Ágata, seguindo co seu plan—. Non é iso suficiente autorización? É o meu mellor amigo e non sei o que lle pasa. 

			—Xa coñece as normas —sentenciou a muller, sen dar opción a réplica—: non está permitido entrar nos cuartos doutros compañeiros. Podo axudala nalgunha outra cousa? 

			«Gustaríame retorcerlle o pescozo ata facela suplicar pola súa propia vida.» Adoitaban asaltala pensamentos homicidas desa clase cada vez que falaba coa gobernanta. Era a persoa máis recia, desagradable e antipática que coñecía. Despois da directora, claro. Formaban unha estraña parella. De feito, a relación que mantiñan estaba rodeada de rumores desde había ben de anos. 

			—Nese caso, querería falar coa directora da escola —Ágata mudou de táctica, facendo un verdadeiro esforzo por soar amable.

			—Síntoo, pero a señora Cornelia non está dispoñible nestes momentos. 

			—E cando poderei falar con ela?

			—Non podo contestar esa pregunta. Vostede debería saber mellor ca min que é unha muller moi ocupada.

			Aquela señora tiña a habilidade de facerlle perder os estribos. Coñecíaa desde os tres anos, e xa daquela actuaba con ela coma se fose un iceberg chantado no medio do Ártico.

			—Pode comprender que León me necesita? É que non sabe o que é a compaixón? —engadiu nun derradeiro intento de facela entrar en razón.

			—Se non quere nada máis, teño moito traballo que facer. Non dispoño de tempo para enlearme nunha discusión que non leva a ningures —contestou a gobernanta sen inmutarse.

			—Moi ben. Entón vereime obrigada a acudir á vía extraoficial —encarouse Ágata.

			Odiaba usar os seus privilexios. Xamais o facía. Cornelia tampouco llo había consentir. Ser a sobriña da directora da escola supoñía máis desvantaxes ca oportunidades. Se fose unha alumna calquera, ascenderíana á categoría de Xenia moito tempo atrás. Mais Cornelia non o permitía.

			—Non lle servirá de nada —advertiuna Ofelia.

			—Iso verémolo.

			Ágata mastigou esas últimas palabras, desafiando aquela odiosa muller coa mirada. 

			—Eses modos van ser a súa propia ruína —avisouna a gobernanta—. Eu mesma informarei disto a señora Cornelia.

			—Non me cabe dúbida. Xa sei que vostedes conxenian ben. Sobre todo, no referente ás artes escuras.

			A face da gobernanta acendeuse no acto. Tic-Tac prendeu un anaco de tea dos bombachos de Ágata, reclamando a súa atención. Era mellor frear aquela conversa, que empezaba a coller un cariz perigoso. Ela non lle prestou atención. Seguiu retando a Ofelia, coa mirada cravada naqueles ollos negros coma a alma dun corvo.

			—Que está insinuando, señorita Ágata? —preguntoulle a gobernanta, moi molesta.

			Por fin, Ofelia a imperturbable manifestaba o seu malestar. «Estaste poñendo nerviosa, eh, Ofelia?»

			—Moi sinxelo —proseguiu Ágata, collendo confianza a medida que falaba—. Vostede permítame acceder ao cuarto onde teñen a León e eu non abrirei a boca. Do contrario, farei correr a voz entre o alumnado da escola de que vostede e mais a miña tía practican a maxia negra. Esa información non tardará en chegar aos oídos da raíña Wendy e empezarán a ter graves problemas.

			—Halas pagar —maldiciu a gobernanta—. Algún día, todas xuntas.

			Deseguido, colleu do armario a chave do cuarto de León e tendeulla a Ágata de mala gana.

			—Cuarto dezasete, terceiro andar, ala sur.

			—Coñezo de sobra a disposición dos cuartos. Crieime aquí, Ofelia —respondeu Ágata arrincándolle a chave da man—. E non son eu, senón vostede, quen as ha pagar todas xuntas. 

			—Vixía o teu saco de ferralla, non vaia ser que desapareza nun despiste —apuntou a gobernanta atuándoa de xeito deliberado. 

			—O destino é cruel coas persoas sen corazón, Ofelia. Tic-Tac ten un ben grande, vostede carece del.

			Agarrou o robot por unha das súas tenaces e foi cara ao ascensor.

			—Esa muller quere desconectarme e fritirme —laiouse Tic-Tac.

			Ofelia odiábao case tanto como á súa creadora. 

			—Tranquilo, amigo, non se atreverá a tocarte.

			Mais non podía estar segura diso. Ignoraba ata onde sería quen de chegar a imperturbable Ofelia para facerlle dano. Sentiu un frío moi intenso que a fixo arreguizarse. Criárase rodeada de odio, e o odio non era nada bo.

			Capítulo II

			A Caverna dos Escaravellos

			Unha luz fría e fantasmal escintilaba no interior da gruta. Aquela cova semellaba vomitar farrapos de néboa. Calquera que chegase ata aquel lugar pensaría que ese era o punto exacto onde se fabricaban as masas nebulosas que envolvían o bosque. Mais o acceso á Caverna dos Escaravellos estaba vetado para todos agás para o ermitán, a quen non lle gustaba nada lembrar a vida antes da caverna. Resultáballe demasiado doloroso.

			A tarde anterior, unha aeronave achegárase perigosamente ás inmediacións da cova. Non era a primeira vez que sucedía nin sería a derradeira. O ermitán, tan pronto escoitou o son dos motores e das hélices, púxose en garda. Coa axuda do seu caxato, empoleirouse nunhas pedras que formaban unha escaleira natural e achegouse o máximo posible ao teito. Tiña unha axilidade abraiante, impropia dun home da súa idade. Fretou as puntas dos seus bigotes amarelados polos anos e pola falta de hixiene, e agardou a escoitar un cambio no ruído do motor. Sucedeu cando a aeronave atravesou o escollo, unha focha que había no ceo, a uns douscentos metros de distancia. Nese momento, o ermitán debuxou tres puntos no teito co seu dedo índice. 

			—Xa estás case aquí. Esta vez conseguirei facer un triángulo equilátero perfecto —bisbou, intentando ser o máis preciso posible nos trazos.

			Os tres puntos ilumináronse case no acto cun potente brillo azul. A continuación, de cada un deles naceu unha cascuda. Sucedeu nun instante: os puntos de luz foron gañando consistencia ao pasaren dun estado a outro e, logo de facer plop!, naceron os insectos. As cascudas empezaron a correr polas liñas imaxinarias do triángulo e a súa luz foi gañando intensidade. Era coma se estivesen programadas para desempeñar esa función. A medida que corricaban polos segmentos, a luz aumentaba de potencia.

			Consciente do que ía suceder a continuación, o ermitán agardou con todos os músculos en tensión e cos oídos ben atentos. Un son semellante a gurlpppsss chegou desde o exterior e fixo que se relambese de xúbilo. 

			—Ata nunca, aeronave! —despediuse levantando os brazos nun aceno de triunfo, chufándose do seu propio éxito.

			Cun sorriso pícaro, colleu as cascudas, meteunas no peto da súa farrapenta casaca e baixou das rochas. O triángulo de luz desapareceu do teito.

			Fóra da cova, a néboa devoraba o ceo e a paisaxe toda. Xa non se escoitaba o ruxir dos motores nin das hélices da aeronave. Tragáraa aquel triángulo de enerxía que aparecera no ceo había uns segundos. Iso fora o último que vira o piloto: un gran triángulo de luz azul que o atraía cunha forza irresistible. Logo perdeu o control da aeronave e foi engulido de vez.

			Trinta e sete anos atrás, un científico de sona bautizara aquel estraño fenómeno como O Triángulo das Cascudas. Ducias de aeronaves desapareceran naquel punto. Ninguén podía explicar semellante misterio, malia que a cada pouco saían á luz teorías de todo tipo. As autoridades da cidade desaconsellaban o tránsito por aquel espazo aéreo, onde non era posible garantir a seguridade. Era unha zona perigosa. Mais sempre había algún intrépido explorador disposto a dar coa Caverna dos Escaravellos. Todos, sen excepción, perdían a vida naquela empresa, cousa que satisfacía profundamente o ermitán.

			A Caverna dos Escaravellos albergaba a vida e mais a morte desde o principio dos tempos. As paredes de pedra zumegaban auga e estaban cubertas de sabas de musgo e outras plantas que vivían cómodas en ambientes húmidos. E no chan, o gran segredo da cova. Alí habitaban miles de escaravellos de distintas especies, que emitían un peculiar son mecánico. As engrenaxes e rodamentos que compoñían os seus corpos estaban sempre en continuo movemento. Todos levaban integrado no ventre un motor que os mantiña con vida. Vida mecánica, si. Pero vida, á fin e ao cabo.

			O ermitán achegouse a un escaravello que semellaba un rinoceronte en miniatura. Tiña un tamaño considerable e da testa saíalle un corno que o facía destacar sobre o resto dos seus conxéneres.

			—Chegou a túa hora —anunciou o ermitán cun aquel de tristura, acariñando o corno do escaravello rinoceronte.

			Co contacto do vello, a criatura empezou a emitir unha lene luz azul. Non era o único que brillaba. Todos os que estaban a piques de morrer proxectaban aquela luz hipnótica. Uns con máis intensidade ca outros, dependendo da proximidade da súa morte. De súpeto, a poucos metros do rinoceronte, un escaravello raiado que brillaba coa forza dunha estrela entrou en combustión. O ermitán achegouse, colleu os restos incandescentes e meteunos na boca. Degustounos cos ollos pechados.

			—Delicioso —limitouse a dicir.

			Despois limpou a boca coa manga, axustou a capa vella que levaba por riba da casaca e botou a andar cara ao máis profundo da caverna, con coidado de non pisar ningún dos seus fillos.

			Capítulo III

			O máxico León

			León descansaba nunha cama de ferro forxado. As paredes do cuarto estaban decoradas cun papel azul celeste con galeóns, buques e outros tipos de barcos pintados á man en cor branca. Os teitos eran baixos e de madeira. No medio colgaba unha lámpada en forma de polbo, e de cada un dos raxos pendía un punto de luz. O mozo estaba moi pálido e os seus ollos verdes perderan esa chispa tan súa. Sempre brillaban coma se acabase de ter unha idea xenial. Algunha vez Ágata chegara a pensar que era xenético. Non vira ese brillo en ningunha outra parte, agás nos ollos do seu irmán Nuno. Ágata observou o seu cabelo louro despeiteado caéndolle sobre a fronte, a barba que asomaba cando levaba varios días sen afeitarse e o rostro mirrado e con olleiras. 

			Permanecía conectado a unha máquina composta por dous tanques de cristal sobre un soporte de bronce, e tiña vías en ambos os dous brazos. O sangue fluía desde a vía do seu brazo dereito ata un dos tanques de cristal. Nese recipiente, era centrifugado a gran velocidade para extraer un líquido rosado que se filtraba á segunda cubeta. Logo devolvían o sangue limpo ao corpo de León mediante a vía do brazo esquerdo.

			—León! Pero que están facendo contigo? —dixo Ágata, horrorizada, abrazándoo nun impulso de protexelo.

			El abriu os ollos e sorriu debilmente. 

			—Ágata, estás abrazándome? —murmurou—. Coidado, non vaia ser que me collas máis cariño do aconsellable.

			Ela, por unha vez, non replicou. León retábaa a cada paso dun xeito que lle gustaba e enfadaba na mesma medida. Sentou á súa beira, apartoulle a melena con dozura e púxolle unha man na fronte. Sen querer, a preocupación ensombreceu o seu rostro. Quixo disimular, mais para que. A súa cara delatábaa, sempre a delataba.

			—Estás ardendo —bisbou.

			A antena que coroaba a cabeza de Tic-Tac empezou a xirar. Pestanexou varias veces co seu peculiar ritmo retardado, calculando a temperatura corporal do rapaz.

			—Corenta con tres graos —informou.

			León mostroulle a Ágata as palmas das súas mans. Emitían un desacougante brillo azulado.

			—A conta atrás xa empezou —sinalou el. 

			Non podía ser certo. El non. Sabía que estaba enfermo, pero imposible imaxinar que fose tan grave. O brillo azul significaba que a morte estaba preto. León era demasiado importante para ela, non podía perdelo. Sentiu un lixeiro mareo. Tiña a boca seca e empezara a suar. Iso non impediu que aflorase o seu temperamento. Esa garra sempre a axudaba a saír adiante en situacións límite, coma aquela.

			—Diso nada, León! Non quero escoitarte falar así. Atoparei o xeito de parar isto. Darei coa Caverna dos Escaravellos, convencerei o ermitán para que che conceda un indulto. Farei o que sexa necesario, entendes? O que sexa! 

			El intentou sorrir, mais a súa boca retorceuse nun xesto acedo.

			—Todos os que conseguen achegarse á cova desaparecen para sempre.

			Iso era certo. Ducias de aeronaves desapareceran nos últimos anos nas proximidades da zona onde sospeitaban que estaba agochada a cova. Ágata gardou silencio e dedicou uns segundos a imaxinar a vida sen León. Sentiu coma se unha man agarrase os seus pulmóns e tirase deles para arrincarllos. O brillo azul era o final. Empezaba polas mans e, pouco a pouco, íase estendendo por todo o corpo ata que o corazón deixaba de latexar. Pero por que el?

			—Que está pasando, León? —preguntoulle, recobrando a compostura—. A miña tía non ha tardar en entrar por esa porta. Necesito que me contes todo para atopar o xeito de axudarche.

			Antes de que o seu amigo respondese, levantouse e arrastrou unha cómoda para atrancar a porta. Pesaba un mundo, tivo que facer un esforzo considerable. Logo volveu sentar onda el, algo máis tranquila.

			—Isto é unha solución momentánea, pero polo menos gañaremos algo de tempo antes de que apareza esa muller. E agora empeza a falar, León.

			—Logreino, Ágata —díxolle coa voz quebrada pola emoción e pola pena—. Ascendín á categoría de Xenio.

			Aquela confesión deixouna sen palabras. Iso significaba que conseguira rematar o proxecto en que levaba tantos meses traballando. Supoñíase que ninguén máis que a directora podía coñecer o seu contido. Porén, na amizade entre Ágata e León non había esa clase de segredos. Era unha forma de protexérense un ao outro. Sabían que o contrato de confidencialidade que lles esixían asinar para matricularse na escola supoñía vivir a mercé da directora. E iso era algo que Ágata non estaba disposta a consentir. Coñecía demasiado ben a súa tía como para permitir tal cousa.

			—Probei o meu deseño nun cadáver e funcionou —explicoulle—. Conseguín devolverlle a vida, Ágata!

			O deseño consistía nunha sorte de órganos mecánicos que el mesmo fabricara, peza a peza. Mais ese enxeño non funcionaba sen máis. Para activarse con éxito, unha vez colocado no corpo, precisaba a maxia de León.

			—De quen era o cadáver ao que lle devolviches a vida?

			León mirouna con amargura.

			—Dunha das mulleres asasinadas no distrito de Whitechapel nas últimas semanas. Roubaron o cadáver e metérono nos nosos laboratorios. Eu non sabía que estaba experimentando con un deses corpos. Cornelia enganoume. Onte caín na conta do que estaba pasando, falei coa directora e díxenlle que me negaba a continuar co experimento. Non aturo saber que ten tratos con ese home. Coñéceo, entendes? É posible ata que ela saiba a identidade das vítimas antes de que ese miserable acabe coas súas vidas. Síntome impotente, Ágata. 

			Ela tragou cuspe. Non entendía como era posible que aquel home seguise solto polas rúas do East End1, asasinando a pracer. Nos últimos tempos, a afluencia de inmigrantes irlandeses provocara que a poboación se disparase nas principais cidades inglesas. Axiña empezaron a percibirse os estragos da superpoboación. As rúas de Whitechapel eran un abismo polo que día e noite deambulaban ducias e ducias de persoas sen traballo e sen un futuro ao que se aferrar. A violencia e o alcohol convertéranse no decorado habitual. En cada recanto había unha muller desesperada, disposta a ofrecer o seu corpo a cambio duns peniques. O asasino non puido escoller mellor o escenario para os seus crimes. Ágata non podía deixar de pensar en que pasaría se fosen homes os que estivesen sendo asasinados coma reses nun matadoiro. A aquelas alturas xa estaría prendido, seguro! Pero non eran homes. Eran mulleres sen recursos que non lle importaban a ninguén. As autoridades non se estaban esforzando o suficiente e iso producíalle unha rabia insoportable. Pero como era posible que a directora e o seu equipo conseguisen facerse cun dos cadáveres? Aquilo era tan sórdido. Estaban indo demasiado lonxe. 

			León estirou os brazos, mostrándolle as vías.

			—Apenas un par de horas despois de lograr devolverlle a vida ao corpo que roubaron en Whitechapel, Cornelia deu a orde de enchufarme a esta máquina. É pola miña maxia. Están extraéndoma. O meu deseño non funciona sen ela. Así que me quitan sangue e axítano nese tanque a miles de revolucións. 

			—Pero para que? Non o entendo, León.

			—Para separar a esencia que me proporciona os poderes. Queren utilizar a miña maxia para experimentar cos cadáveres ao seu antollo. Por iso enfermei. Sen maxia non podo vivir.

			Ágata observou a máquina con atención. O segundo tanque, no que filtraban o fluído rosado, tiña unha billa. 

			—Pola noite veñen baleirar o tanque —continuou el—. Abren esa billa e embotellan o fluído. Non sei onde o gardan, se estás pensando en poñer a escola patas arriba para dar co agocho.

